
Dell’AneideCanto iv.









165.





Vedennola accossi sparpetiare,

N’happe piatate la gran Dea Giunone;

E l’Irede da Cielo fà calare,

Che la fenesse pe compassione.

L’arma non se volea propio scrastare;

E a dicere lo vero, havea ragione;

Ne chillo era lo tiempo, e pe pazzia

Dedone fatto havea st’arrasso sia.






166.





Pe chesto de lo ’nfierno la gran Dea

Tagliato non l’havea chillo capillo,

Che attaccata la vita le tenea

Ne puosto a la sententia lo segillo:

’Ntrà tanto la bell’Irede scennea

Co no bello vestito pentolillo:

E lo sole, pe dare a li petture

Schiacco matto, nce fà mille colure.






167.





’N capo a chella se ferma, e acossì dice:

Io qualemente, o arma benedetta,

Da sti cippe te scioglio, và felice:

A Prutone te dono, isso t’aspetta.

E accossì le scippaje da la radice

Lo pilo de la vita, e fù costretta

L’arma a fuire: e spalleto, e jelato

Restaje lo bello cuorpo. uh che peccato!





Scompetura de lo Canto IV.

